
Neguko tenporak 

Maratila 

GARI BERASALUZE 

Neguko tenporak aste honetan izango direla irakurri dut nonbait. Mendeetan zehar arbasoek eguraldia iragartzeko erabilitako sinesmenak behera egin du aspaldian, porlanak nekazaritzari lurrak ebatsi eta espekulazioak garai bateko bizimodua desagerrarazi duen heinean. Batzuen esanetan, tenporek ez dute inolako zerikusirik eguraldiarekin, eta ez daude lotuta ez ilargiarekin, ez data zehatz batekin, sinesmenarekin soilik baizik. 

Urtaro aldaketetan, aste horretako hiru egun kontuan hartu eta hurrengo hiru hilabeteotako eguraldia egun horietan izandakoaren arabera aurreikusi daiteke tenporei buruzko sinesmenaren arabera. Gurean, tenporen mezulari ezagunena denak aurreko astean emandako hitzaldi batean esan zuenaren arabera, behatzeko era aldatu du orain, eta tenporen garaian, hiru egun ez ezik, aste osoa hartu behar da kontuan, zehatzagoa delakoan. Tenporek ez dute balio zientifikorik, baina sateliterik modernoenek baino hobeto iragartzen dute hurrengo asteotako eguraldia, aldez aurretik. 

Eguzki, euri eta elur kontuetan ez ezik, pentsa politikan, gizartean, bihotzean eta, oro har, bizitzan ere eragina izango balute tenporek. Aste osoan arduratsuagoak, samurragoak, ameslariagoak eta eraginkorragoak izan beharko genuke. Hurrengo hiru hilabeteotako gure bizitza zazpi egun hauetakoaren isla izango balitz, egin beharreko urratsak beste modu batera neurtuko genituzke beharbada. Neguaren ondoren, kolorez betetako udaberria iritsiko den esperantzan. 

